
  1. Etxea teilaturik

  Begiak igurtzi zituen eta kalearen beste aldera begiratu zuen berriz. Ez, ez zen ametsetan ari. Beira birziklatzeko ontziaren ondo-ondoan irakaslearen auto dotorea zegoen aparkaturik, minutu batzuk lehenago ia-ia gure laguna harrapatu zuen auto bera. Punkik odola bor-bor sentitu zuen bere zainetan. Ukabilak itxi eta bekoskoa are gogor eta ilunago egin zitzaion, futbol epaileak txartel gorria erakutsi behar duenean jartzen duen bezalakoxe begirazuna, gutxi gorabehera. Automata bezala ibiliz, presarik gabe baina sendo, autoa aparkaturik zegoen aldera egin zuen. Parera heldu, kalearen alde batera begiratu, beste aldera... inor ez. Poltsikotik bihurkina atera eta lau erroberak urratu zituen. Ondoren, jauzi arina eginez kapota gainera igo eta ero moduan jauzika hasi zen, hankapean txapa nola mailatzen zen antzematen zuela.


  [image: ]


  Baina, zer zela-eta ari zen irakaslearen autoa txikitzen? Zergatik begirazun zital hura? Zergatik ari zen jartzen adin txikikoentzako zentzategira bidaltzeko arriskuan? Jakinaren gainean zegoen oso delitu larria ari zela egiten... Punkiren jokaera ulertu nahi izatekotan denboran atzera egin beharra dago; alegia, ez dago etxea teilatutik jasotzen hasterik.


  Dena Don Manuelek klariona zintzilikatzea erabaki zuenean hasi zen. Irakasleak ez zuen behin ere pentsatu horrelakorik iritsi behar zuenik. Beti maite izan zuen irakaskuntza, eta zorte handiko zela pentsatu izan zuen beti; gustuko lanean jardutea gauza handia da, badakizue. Gainera, gaztez inguraturik lan egiten zuen, “herriaren etorkizuna”, berak behin eta berriro esaten zuenez.


  Baina gandor arroxarekiko gazte mukizu bere bidean jarri zen. Punki zutoina bezain zuzen jarriko zuela laster pentsatu zuen irakasleak, “denbora kontu’ zioen. Baina hiru hilabete pasatu ziren, eta hiruhileko hura bizian izan zuen txarrena izan zen.

